
虔行，普周六道。然此法典，金格精嚴，持修之士，非清淨體，非清淨心，非清淨行，莫究伭微。蓋斯妙法，變化無端，極恒河沙，亦難比擬。上通於天，極天外天，至無極天，天伭之天，乃無所象，並無能容，無非是法。所周流處，下通於地，極諸扶桑，至虞淵谷，及於地所不載之處，無非是法。流通環轉，放而行之，彌於六合，卷而藏之，退歸於密。云有非有，以無非無，象則成像，空亦如空，匪可思議。究何言說，本之於心，應之無迹，來鮮端倪，去仍罔極，視之不見，聽之無聲，造化由我，天地為因，因應匪測，度數莫尋。微乎妙哉，無古無今，無等無倫，清虛伭密，罔所由明。惟此至人，以至伭道，演至伭法，流通宇內，雖至愚夫，獲聞伭訣，咸得奉行，無有弗應，無有弗靈，無弗如意，無弗從心。故知妙法，無有不欽，無有不伏，無有不承。究厥由來，本于至真，真實無妄，萬法歸身，以身體法，以法衛生，生生不息，法法斯神，神明變化，極乎無因，在閻浮提，為法之師，鬼神敬禮，天人悉欽，宗風以震，役御雷霆，呼風喚雨，救濟群倫，驅邪縛魅，宇宙澄清，人倫以正，道德昌明，入無出有，法法遞承，至道法備，德行崇深，功業廣被，神歸上清。若夫修士，苦參伭奧，養氣鍊形，則有魔王，統率眷屬，來相侵擾，乃仗斯法，收復邪精，爰無所侮，克究伭冥，無所恐怖，無所礙滯，無所障蔽，乃克悉心，鍊氣鎔神，故知斯法，保護諸道，無能外者。然此妙法，是靈寶尊，在上清境，親受元始，伭理所撰，匪所易得，靈寶尊居，上清之境，禹餘宮中，手摶音團太極，分陰分陽，以奇變偶，以偶成三，以三化萬，至億萬萬，以及無算，還以無算，仍復一奇，歸諸太極，無所虧缺，亦無罣漏，並無盈數，以斯之故，睇觀伭微，知此至道，各寓妙法，乃以所見，即成是法，故知是法，皆道之髓，非體道者，是法不傳。微乎妙哉！我昔幸見，禹餘聖境，居天之心，其色炳燿，其象昭明，其

